
REPUBLIKA E SHQIPËRISË
MINISTRIA E FINANCAVE
DREJTORIA E APELIMIT TATIMOR

Nr.   ____Prot.						      Tiranë, më___.___.2025

V E N D I M

Drejtoria e Apelimit Tatimor, në zbatim të kreut XIII të Ligjit nr. 9920, datë 19.05.2008 “Për Proçedurat Tatimore në R.SH.”, mori në shqyrtim kërkesën ankimore, që i përket:

KËRKUES: 	_________________________________________
OBJEKTI: 	Ankim ndaj aktit administrativ Njoftim Vlerësimit për detyrimet nr. ________, nxjerrë nga DRT Durrës, ku janë përcaktuar detyrimet si më poshtë:

	Nr.
	Tatimi 
	Periudha 
	Detyrimi 
	Lekë
	Arsyet e detyrimit

	1
	Gjobë Inspektori
	2025/07
	Gjobë
	750,000
	Ligji Nr.9920/2008 neni 121 pika 1 germa c)

	2
	Gjobë Inspektori
	2025/07
	Gjobë
	75,000
	Ligji Nr.9920/2008 neni 123 pika 1 germa c)

	Total
	825,000
	



Drejtoria e Apelimit Tatimor lidhur me plotësimin e kushteve të përcaktuara për marrjen në shqyrtim të ankimit, kërkesa këto të përcaktuara në pikat 1, 2 dhe 3 të nenit 106 të Ligjit Nr.9920/2008, neni 107 dhe Udhëzimin e Ministrit të Financave Nr. 24/2008 pika 106 e në vijim, konstaton se:
· Akti administrativ i ankimuar është objekt apelimi (neni 106 pika 1)
· Kërkesa për apelim është paraqitur brenda afatit ligjor (30 ditë kalendarike neni 106, pika 3). Kërkesa ankimore është dërguar nëpërmjet shërbimit postar në datë 29.08.2025
· Lidhur me kërkesën për pagimin e detyrimit tatimor, objekt ankimi, konstatojmë se sipas Njoftim Vlerësimit të paraqitur, detyrimi është gjobë, pagesa e të cilës nuk është kusht për marrjen në shqyrtim të ankimit (neni 107, pika 2 e ligjit të sipërcituar).

* * *

Referuar akt-konstatimit me nr. ___________, të mbajtur nga inspektorët në Sektorin e Verifikimit në Terren, pranë Drejtorisë së Verifikimit dhe Koordinimit në Terren, Rajoni Qendror, ndaj tatimpaguesit _____ , me aktivitet “Tregti produkte ushqimore”,  është ushtruar kontroll në datën 17.07.2025 në zbatim të Urdhërit të Punës me nr. _________. Gjatë kontrollit të ushtruar në ambjentet e tatimpaguesit  midis të tjerash, u konstatua se subjekti nuk kishte lëshuar faturë (vetëfaturim) për produktet Suxhuk, Djath Danez, Dramstik pule (kofsha). Gjithashtu sipas Akt Konstatimit nuk ishin paraqitur faturat e blerjes për artikujt e sipër përmëndur në kundërshtim me nenin 121, pika 1, gërma c dhe  nenit 123 pika 1 germa c) e Ligjit nr. 9920/2008, i ndryshuar.

Si rrjedhojë, me Proces-verbal gjobe me nr. serial ________ datë 17.07.2025 tatimpaguesi është sanksionuar me gjobë për mallra të pashoqëruar me faturë tatimore blerje, në shumën 750,000 lekë, dhe mos lëshim fature (vetë faturim) në shumën 75,000 lekë bazuar në Ligjin Nr. 9920/2008, neni 121, pika 1, gërma c), neni 123 pika 1 gërma c) njoftuar me Njoftim Vlerësimin e sipërcituar paraqitur objekt të ankimit administrativ.

* * *

Tatimpaguesi kundërshton dënimin me gjobë duke pretenduar në kërkesën ankimore se: 
Administrata Tatimore nuk ka evidentuar produkte të pafaturuara. Shoqëria ka paraqitur faturat për çdo produkt të kontrolluar. Për produktet e mëposhtme të cilat kanë qënë objekt i inventarizimit fizik dhe krahasimit me gjendjen kontabël parqisim faturat e blerjeve përkatëse që provojnë blerjen.
· Suxhuk Kosove-Furnitor ________, faturat e datave 01.07.2025, 04.07.2025, 08.07.2025.
· Djath Danez -furnitor _____________ faturë e datës 19.04.2025.
· Drumstic pule -Furnitor __________ faturë e datave 05.07.2025 , dhe 16.07.2025.
Gjoba prej 825,000 lekë është e tepruar me qarkullimin modest vjetor (20 milionë lekë) dhe rrezikon falimentin.
Karakteri jo i qëllimshëm i mangësive – çdo mospërputhje e rastësishme është rezultati gabimeve njerëzore dhe jo qëllim i shmangjes tatimore.

* * *

Drejtoria e Apelimit Tatimor, pas shqyrtimit të pretendimeve në kërkesën ankimore dokumentacionit bashkëlidhur dhe zbatimit të dispozitave ligjore të parashikuara në legjislacionin tatimor, trajton se:

                                                                      I
Në lidhje me gjobën në masën 750.000 lekë për mall të pajustifikuar me dokumentacion tatimor

Në Ligjin nr. 9920, datë 19.05.2008 “Për Procedurat Tatimore në RSH” i ndryshuar, në nenin 81/1 përcaktohet se “Administrata tatimore kryen verifikime në terren për zbulimin në kohë të shkeljeve lidhur me regjistrimin e personave të tatueshëm; përdorimin e pajisjeve fiskale; dokumentimin e mallrave në ruajtje, përdorim dhe transport; dokumentimin e çdo transaksioni shitjeje të mallrave apo të shërbimeve dhe lëshimin e faturave tatimore; regjistrimin e punonjësve, si dhe çdo verifikim tjetër për zbatimin e legjislacionit tatimor. 
2. Verifikimet, sipas pikës 1, të këtij neni, kryhen pa njoftimin paraprak të personit të tatueshëm. Përpara verifikimit, punonjësi i administratës tatimore tregon dokumentin personal të identifikimit si dhe urdhrin ditor të punës, të lëshuar nga drejtori i drejtorisë përgjegjëse për verifikimin në terren. 
Për kundërvajtjet administrative tatimore, të evidentuara gjatë verifikimit në terren, merren masat administrative sipas këtij ligji.”

DAT bën me dije se ushtrimi i kontrollit ndaj personave të tatueshëm për zbatimin e legjislacionit tatimor është jo vetëm një e drejtë, por më së shumti detyrë funksionale e administratës tatimore. Në rastin konkret, nga punonjësit e autorizuar të administratës tatimore, bazuar në Urdhërin e Punës nr. ____ datë 16.07.2025, është ushtruar kontroll në adresën e tatimpaguesit me aktivitet “Tregti produkte ushqimore”. 

Ligji nr. 9920 datë 19.05.2008, “Për Proçedurat Tatimore në Republikën e Shqipërisë”, i ndryshuar, neni 58, sanksionon:
“Tatimpaguesit që mbajnë, tregtojnë, përdorin ose transportojnë mallra, duhet të kenë dokumentet e nevojshme tatimore duke përfshirë faturën e shoqërimit, në përputhje me legjislacionin në fuqi për faturën dhe sistemin e monitorimit të qarkullimit, që provojnë pronësinë ose kontrollin mbi këto mallra dhe, me kërkesën e zyrtarëve të administrates tatimore, i vënë këto dokumente në dispozicion të tyre”.

Udhëzimi nr. 24/2008 në pikat 58.1 dhe 58.2 ka përcaktuar se: 
“58.1 Te gjithë personat e tatueshëm, subjekte te tatimit mbi vlerën e shtuar apo te tatimit mbi fitimin dhe personat e tatueshëm, tatimpagues i tatimit të thjeshtuar mbi fitimin e biznesit të vogël , mallrat gjendje ne çdo vend biznesi, mallrat ne transport apo mallrat ne përdorim për çfarëdo arsye qofte, janë te detyruar t'i justifikojnë me dokumentin e nevojshëm tatimor. Dokumenti i nevojshëm tatimor qe provon pronësinë apo kontrollin mbi mallrat gjendje dhe ne përdorim janë faturat tatimore te TVSH-se, faturat e thjeshta tatimore dhe dokumentacioni i prodhimit...
58.2 Kur gjatë kontrolleve që ushtrohen nga strukturat e administratës tatimore, konstatohet se mungon dokumentacioni i kërkuar ligjor për dokumentimin e mallit, zbatohen dispozitat e parashikuara në nenin 121 të ligjit dhe pikës 121 të këtij udhëzimi. Kjo procedurë shoqërohet me procesverbalet përkatës. Mallrat e padokumentuara inventarizohen dhe me qëllim dokumentimin e tyre tatimpaguesi detyrohet të lëshojë një faturë si faturë nga blerësi... Tatimpaguesi i cili në këtë rast konsiderohet së ka kryer shkelje për sa nuk ka dokumentuar mallin me faturë në rolin e shitësit ose nuk ka marrë faturë në rolin e blerësit dhe për pasojë nuk ka paguar TVSH-në përkatëse në blerje, ose nuk ka llogaritur TVSH-në në shitje, dënohet sipas nenit 121 të ligjit”.

Bazuar në dispozitën e mësipërme, tatimpaguesi duhet të jetë i pajisur me faturë tatimore për mallrat gjendje në vendin e tij të biznesit. Në çështjen në shqyrtim, gjatë kontrollit të ushtruar nga administrata tatimore, është konstatuar se tatimpaguesi mbante mallra të pajustifikuar me faturën tatimore. Shkelja është konstatuar nga inspektorët tatimorë gjatë verifikimit të kryer në ambientin ku ushtron aktivitetin tatimpaguesi dhe në aktin e konstatimit janë përshkruar saktësisht faktet e mbledhura, ku kontrolli është kryer nga ora 15:12 deri në orën 17:30 dhe nga verifikimi i kryer ka rezultuar se artikujt “suxhuk”, sasia 48 kg, “Djath danez”, sasia 2.4 kg dhe “Dramstik Pule (kofshë), sasia 9.5 kg nuk janë të justifikuar me dokumentacion tatimor. 

Tatimpaguesi pretendon se këto mallra janë të dokumentuar me faturat tatimore si më poshtë, të paraqitura së bashku me kërkesën ankimore:
· Artikulli “Suxhuk Kosove”, me furnitor____________, faturat nr. ________.
· Artikulli “Djath Danez” me furnitor ________, fatura nr. _______.
· Artikulli “Drumstic pule” me furnitor _______,  faturat nr. ________

Faturat e paraqitura me kërkesën ankimore nuk vërtetojnë pretendimin e tatimpaguesit se këto fatura i përkasin mallrave të konstatuar gjatë verifikimit, pasi akti i konstatimit përshkruan sasinë e mallrave të gjetur pa faturë në momentin e kontrollit, çka prezumon që këto fatura janë marrë në konsideratë gjatë kontrollit. Gjithashtu, ekzistenca e këtyre faturave të blerjeve nuk vërteton parashtrimin e tatimpaguesit se ato i përkasin mallit të gjetur pa faturë tatimore, pasi ky pretendim mund të vërtetohej vetëm duke paraqitur bilancin material të këtyre artikujve, ku të evidentohej sasia gjendje në fillim të vitit 2025, blerjet dhe shitjet deri në momentin e kontrollit me faturë tatimore të fiskalizuar dhe sasinë gjendje në momentin e kontrollit.

Sa më sipër, në kushtet kur tatimpaguesi nuk ka pasur dokumentacion tatimor për artikujt e mësipërm, ai është dënuar sipas nenit 121, pika 1, gërma (c) e Ligjit 9920/2008, përcakton se “Për tatimpaguesit, që mbajnë në ruajtje, përdorin ose transportojnë mallra të pashoqëruara me dokumente tatimore, në përputhje me dispozitat e këtij ligji dhe të legjislacionit në fuqi për faturën dhe sistemin e monitorimit të qarkullimit, aplikohen dënimet si më poshtë:
c) tatimpaguesit e regjistruar me përgjegjësinë tatimore të tatimit mbi fitimin korporativ 
dënohen me gjobë prej 750 000 lekësh, por jo më pak se vlera e TVSH-së së munguar”.

Sa më sipër, D.A.T. rrëzon ankimin e tatimpaguesit dhe lë në fuqi dënimin në masën 750.000 lekë për mall të pashoqëruar me dokumentacion tatimor.

II
Në lidhje me gjobën në masën 75.000 lekë për moslëshim të faturës tatimore

Referuar arsyetimit të pikës së I-rë të vendimit, është konstatuar se tatimpaguesi ka mbajtur dhe tregtuar mall të pajustifikuar me dokumentacion tatimor. Në të tilla raste, tatimpaguesi konsiderohet se ka kryer shkelje pasi nuk ka marrë faturën tatimore për atë mall. Çdo artikull që gjendet i pashoqëruar me dokumentacion tatimor, duhet të regjistrohet vetë nga tatimpaguesi si hyrje në magazinë duke lëshuar faturën për t’a dokumentuar atë, referuar pikës 58.2 të Udhëzimit nr. 24, datë 02.09.2008 “Për Procedurat Tatimore në RSH”, ku përcaktohet se “Mallrat e padokumentuara inventarizohen dhe me qëllim dokumentimin e tyre tatimpaguesi detyrohet të lëshojë një faturë si faturë nga blerësi...”.
Ligji 87/2019 “Për faturën dhe sistemin e monitorimit të qarkullimit” në nenin 7 përcakton rregullat e veçanta për lëshimin e faturës, ku përfshihen dhe rastet e lëshimit të faturës nga blerësi.

Në kushtet kur tatimpaguesi nuk ka lëshuar autofaturën për mallrat e konstatuar pa dokumentacion tatimor, administrata tatimore ka zbatuar dënimin e përcaktuar në pikën 1, gërma (c) të nenit 123 të Ligjit nr. 9920, datë 19.05.2008 “Për Procedurat Tatimore në RSH”, ku përcaktohet se:
“1. Personi, i cili është subjekt i lëshimit të faturës ose i faturës shoqëruese, në përputhje me legjislacionin në fuqi për faturën dhe sistemin e monitorimit të qarkullimit dhe për TVSH-në, kryen shkelje nëse:
c) nuk lëshon faturë për çdo pranim të mallrave ose të ofrimit të shërbimit, nëse është subjekt i “vetëfaturimit”;
Tatimpaguesit e regjistruar me përgjegjësinë tatimore të tatimit mbi fitimin korporativ dhe për TVSH-në dënohen me gjobë prej 75 000 lekësh, por jo më pak se vlera e TVSH-së së munguar”.

Sa më sipër, DAT rrëzon ankimin e tatimpaguesit dhe lë në fuqi dënimin në masën 75.000 lekë sipas nenit 123, pikës 1, gërmës (c) të Ligjit 9920/2008.

Sa më sipër, Drejtoria e Apelimit Tatimor, në zbatim të nenit 108, pika 3, gërma (a) të Ligjit Nr. 9920 datë 19.05.2008, “Për Proçedurat Tatimore në R.SH” dhe pikës 108.3.3 gërma (b), të Udhëzimit nr. 24 datë 02.09.2008, i nxjerrë në zbatim të këtij ligji,

V E N D O S I:

· Lënien në fuqi të aktit administrativ, ______________, ku janë përcaktuar detyrimet si më poshtë:

	Nr.
	Tatimi
	Periudha
	Detyrimi
	Lekë
	Arsyet e detyrimit

	1
	Gjobë Inspektori
	2025/07
	Gjobë
	750,000
	Ligji Nr.9920/2008 neni 121 pika 1 germa c)

	2
	Gjobë Inspektori
	2025/07
	Gjobë
	75,000
	Ligji Nr.9920/2008 neni 123 pika 1 germa c)

	Total
	825,000
	



Në zbatim të pikës 2 të nenit 109 të Ligjit nr. 9920 datë 19.05.2008, “Për Proçedurat Tatimore në R.Sh”, tatimpaguesi mund t’a kundërshtojë vendimin e Drejtorisë së Apelimit Tatimor në gjykatë brenda 30 ditëve kalendarike nga data e marrjes dijeni për këtë vendim.
                                                                    
                                                                            DREJTOR I APELIMIT TATIMOR 

